
რეზონანსი 

სოსო ცისკარიშვილი: ბატონმა ივანიშვილმა მმართველი გუნდი უპატრონოდ დატოვა (რეზონანსი) 
ავტ.: ნინო ქეთელაური

ინტერვიუ სოსო ცისკარიშვილთან 

სოსო ცისკარიშვილი ბოლო დროის აქტუალურ თემებზე საუბრობს და აცხადებს, რომ მიმდინარე მოვლენებით დასტურდება - ბიძინა ივანიშვილისთვის მთავრობა და პარლამენტი მთავარი საზრუნავი აღარ არის და სახეზეა უპატრონოდ დარჩენილი მმართველი გუნდი. რესპონდენტის თქმით, ის, რასაც ბოლო დროს მედიაში ვხედავთ, სახელმწიფოს დაკნინების ნიშანია და ნათელია, რომ საზოგადოებასაც ჭორები უფრო მეტად აინტერესებს, ვიდრე იმ მოვალეობების შესრულება, რაც პარლამენტს აკისრია. მისი თქმით, ის რაც ხდება არა მხოლოდ რომელიმე პოლიტიკური პარტიის, არამედ, საზოგადოების კოლექტიური დუმილის შედეგია. 
ცისკარიშვილი მიიჩნევს, რომ სახელისუფლებო გუნდში არსებული დაპირისპირება ბუნებრივი იქნებოდა, თუკი ის საჯარო სივრცეში არ გადმოინაცვლებდა და ყოველდღიური განხილვის საგანი არ გახდებოდა. სოსო ცისკარიშვილის აზრით, პარტიის შიდაგანაწესის მიღება და დეპუტატებისთვის კონკრეტულ განცხადებებზე შეზღუდვის დაწესება შეურაცხმყოფელია, თუმცა, თუ გავითვალისწინებთ, როგორ მოხვდენენ უმრავლესობის წევრები პარლამენტში, მაშინ შეზღუდვების დაწესება გასაგებია. – „ნუ დავივიწყებთ, სად და როგორ იბადებიან პარლამენტარები. მათი დეპუტატად მომვლენი პარტიაა, რომელსაც თავის საერთო საქმე და სახელი აქვს. პარტიამ უნდა იმსჯელოს, გადაწყვიტოს და თუ რომელიმე წევრი ამას არ ემორჩილება, მაშინ მისი ადგილი ავტომატურად გახდება თავიდან შესავსები“, - აცხადებს რესპონდენტი. 
სოსო ცისკარიშვილის განცხადებით, დავით ჭიჭინაძის ბოლოდროინდელი გააქტიურება მხოლოდ ერთი დეპუტატის პოზიციების დაფიქსირება არ არის და მის უკან სავარაუდოდ, ბიზნესმენი დეპუტატების გუნდი დგას, რომლებიც დადგნენ საფრთხის წინაშე, რომ შესაძლოა, 2020 წელს მათი ადგილი პარლამენტში აღარ იყოს. ცისკარიშვილის აზრით, დეპუტატ ჭიჭინაძის განცხადებები უკვე მომაბეზრებელი ხდება და ნევროზის მანიშნებელია, ამიტომაც, იგი პარლამენტის წევრს საკუთარი ჯანმრთელობის მდგომარეობის მიხედვისაკენ მოუწოდებს. – „უნდა ითქვას, რომ პარლამენტის ახალგაზრდა სპიკერი და მისი განცხადებები ყველაზე უფრო გულის გასახეთქი ბიზნესმენი მაჟორიტარებისთვისაა. არის მთელი ფენა დეპუტატებისა, რომლებსაც უკვე აღარც კი ახსოვთ, როდის არ იყვნენ პარლამენტის წევრები. როგორც კი კობახიძისგან მოვისმინეთ, რომ შემდეგ საპარლამენტო არჩევნებში აღარ უნდა ყოფილიყო ტერმინი "მაჟორიტარი", ეს ხალხი ჯერ გაყუჩდა, მერე ყველამ ერთად ისეთი ტალღები დაატრიალა, რომ პარლამენტის სპიკერს აღნიშნული დანაპირები საერთოდ ამოაღებინეს საკუთარი ლექსიკონიდან“, - აცხადებს ცისკარიშვილი. 
"ოცნების" ძველი სახეები "კოლექტიური ზარდიაშვილების" უკან დახევას ზეიმობენ (რეზონანსი) 
ავტ.: ეკატერინე ბასილაია

გამოცემის ცნობით, ირაკლი კობახიძის მიერ გუშინ დაანონსებული უმრავლესობის სხდომა გადაიდო ისე, რომ მისი ჩატარების დრო ჯერ გაურკვეველია. როგორც ე.წ. "ოცნების" ძველი სახეები "რეზონანსთან" კულუარულად ამბობენ, კობახიძის ე.წ. ახალი სახეების ჯგუფმა უკან დაიხია. ისინი მიხვდნენ, რომ სხდომაზე ვერც შინაგანაწესსა და ვერც სანქციების დაწესების წინაპირობას ვერ დააყენებდნენ, ამიტომაც მათთვის აზრი დაკარგა ამ შეკრებამ და სწორედ ამის გამო თავადვე ჩაშალეს თუ გადადეს სხდომა.ოფიციალურად სხდომის გადადების მიზეზად დასახელდა ის, რომ ქუთაისში, სადაც პარლამენტის სხდომები იმართება და წესით მას ყველა დეპუტატი უნდა ესწრებოდეს, თურმე ჩასვლას ყველა პარლამენტარი ვერ ახერხებს, ამ შიდა დაპირისპირების გარჩევაში მონაწილეობის მიღება კი ყველას სურს. 
როგორც დავით ჭიჭინაძე აცხადებს, სხდომის გადადების მიზეზი ხალხის უკმარისობა არ ყოფილა, უბრალოდ, "კოლექტიურმა ზარდიაშვილებმა თამაში წააგეს" და მომავალში შედგება თუ არა ეს შეხვედრა, ამას უკვე დიდი მნიშვნელობაც არ აქვს, დეპუტატებს ვერავინ აიძულებს, გაჩუმდნენ და კრიტიკული მოსაზრება არ დააფიქსირონ.

"ჩვენ არ ვწყვეტთ უმრავლესობის სხდომის მოწვევას და არც გადადებას. პატარა ხალხი ვართ. ეს დანიშნა კობახიძემ, თანამდებობრივადაც მას ეკუთვნოდა და თავადვე გადადო. როგორც ისინი იძახიან, არ ვართ უმრავლესობა, ვართ 3-4 კაცი. ამიტომ ჩვენ ხელს ვერ შევუშლით ვერც შეკრებას და ვერც არშეკრებას. თუ არ ჩაატარებენ უმრავლესობის შეხვედრას, ე.ი. ის საკითხები, რომლებიც მათ მანამდე ჰქონდათ დაყენებული, სანქციები და დისციპლინა, ეს მოხსნილია. მათ ეს შეკრება სწორედ სანქციების შემოღებისთვის სურდათ", - ამბობს ჭიჭინაძე.

მისი თქმით, ძალიან კარგია, თუ მიხვდნენ, რომ სანქციებსა და დასჯაზე საუბარს თავი უნდა დაანებონ, რადგან დეპუტატები სიტყვის თავისუფლების შეზღუდვას არ დათანხმდებიან.

უმრავლესობის ლიდერი არჩილ თალაკვაძე კი შეკრების გადადების მიზეზად ასახელებს იმას, რომ ყველა დეპუტატს არ ჰქონდა მონაწილეობის შესაძლებლობა და ამბობს, რომ სხდომა აუცილებლად ჩატარდება.

მომავალი სხდომის სავარაუდო დროდ შაბათი დასახელდა და ითქვა ისიც, რომ სხდომა ქუთაისის ნაცვლად თბილისში, "ქართული ოცნების" ცენტრალურ ოფისში გაიმართება.

მასალაში ნათქვამია, რომ სხდომის გადადების შემდეგ ბრალდებების სერია და ხმაურიანი განცხადებები გააგრძელა დავით ჭიჭინაძემ, რომელიც ამ დაპირისპირებაში ყველაზე უფრო მწვავე გამოსვლებით გამოირჩევა. მან გუშინ გია ვოლსკი და გუგული მაღრაძეც კი გააკრიტიკა. ჭიჭინაძის თქმით, როგორც ჩანს, გია ვოლსკი დაბერდა და ვეღარ არჩევს რომელია კორექტული და არაკორექტული განცხადება. დეპუტატი ასევე უკმაყოფილო დარჩა გუგული მაღრაძის მოსაზრებით, რომ ეთიკის კოდექსის შემუშავება აუცილებელია. ჭიჭინაძემ პასუხად თქვა, რომ მაღრაძე ისეთ ასაკშია, ეთიკა და ზრდილობა უკვე შეძენილი უნდა ჰქოდეს და „რაღა დროს კიდექსებით ცხოვრებაა“. მაღრაძემ ამ რეპლიკის გამო კოლეგა ასაკობრივ დისკრიმინაციაში დაადანაშაულა.
მაჟორიტარმა დეპუტატმა კიდევ ერთხელ გააკრიტიკა ვანო ზარდიაშვილიც და მას "ქართული ოცნების" ყველაზე დიდი შეცდომა უწოდა.
სტატიის თანახმად, ამ გადადებაში და "ახლების" უკან დახევაში მიუძღვის თუ არა წვლილი ექსპრემიერ ბიძინა ივანიშვილს, ამაზე საჯაროდ არავინ საუბრობს. თუმცა ასევე კულუარულად ვრცელდება ინფორმაცია, რომ ივანიშვილი ე.წ. ძველებიდან რამდენიმე დეპუტატს შეხვდა და ამ დაპირისპირებაში მათი მხარე დაიჭირა, რის გამოც მოუწია, "ახლებს" სანქციებსა და შინაგანაწესზე წინაპირობები უკან წაეღოთ.

მაღალმთიანი დასახლების სტატუსი კიდევ 14 სოფელს მიენიჭა (რეზონანსი) 
მაღალმთიანი რეგიონების შესახებ კანონით განსაზღვრული შერავათებით ჭიათურის, საჩხერის, ხარაგაულის, ბორჯომის, მარნეულის, ქარელის, ბაღდათისა და ტყიბულის მუნიციპალიტეტების სოფლების მოსახლეობა ისარგებლებს.

როგორც პრემიერ-მინისტრმა გიორგი კვირიკაშვილმა მთავრობის სხდომაზე განაცხადა, მაღალმთიან რეგიონებში მოსახლეობისთვის ცხოვრების პირობების შემსუბუქება ხელისუფლების ერთ-ერთი უმთავრესი ამოცანაა.

კვირიკაშვილის თქმით, სწორედ ამას ემსახურებოდა მაღალმთიანი რეგიონების შესახებ კანონის მიღება.

თქვენი აზრით, ხალხმაც მადლობა უნდა გადაუხადოს ეკონომიკურ გუნდს? წარმატებულია მათი საქმიანობა? (რეზონანსი) 
ავტ.: გვანცა წულაია

თქვენი აზრით, ხალხმაც მადლობა უნდა გადაუხადოს ეკონომიკურ გუნდს? წარმატებულია მათი საქმიანობა? - ამ კითხვით "რეზონანსმა" საზოგადოების წარმომადგენლებს მიმართა.

ლელა ოჩიაური: მიმაჩნია, რომ ეკონომიკის გუნდის მუშაობა წარმატებული არ არის. მუშაობის წარმატება შედეგში გამოიხატება და მე ამ შედეგს ჩვენი ქვეყნის ეკონომიკურ წინსვლაში ვერ ვხედავ. შესაბამისად, ადამიანები, რომლებიც ფუნქციას არ ან ვერ არსულებენ, რა თქმა უნდა, მადლობას არ იმსახურებენ. მით უმეტეს ხელისუფლების წარმომადგენლები, რომლებიც უშუალოდ მოვალენი არიან და არ აკეთებენ. შესაბამისად, ბატონ პრემიერ-მინისტრს ამ განცხადებაში ვერ დავეთანხმები.
გივი სიხარულიძე: ვფიქრობ, რომ კვირიკაშვილმა მათ მადლობა წინსწრებით გადაუხადა. ეტყობა, წაახალისა და მისცა შანსი, რომ მართლა იმ დონის გახდნენ, რა დონეზეც უთხრა, რომ წარმატებულები არიან. ანუ კვირიკაშვილი ის კაცია, რომელიც სიტუაციას წინ უსწრებს, მოვლენებს წინ უწრებს და ეკომონიკურ გუნდს ეუბნება, თქვენ შეიძლება დღეს ისე ვერ ხართ, როგორც საჭიროა, მაგრამ აუცილებლად იქნებითო.

სერგო ვარდოსანიძე: ამ შემთხვევაში, როგორც საზოგადოების ერთი რიგითი წევრი, ვიტყვი, რომ ეკონომიკურ წარმატებას ვერ ვგრძნობ და მომავალში რა იქნება, არ ვიცი, ვნახოთ.

ირმა სოხაძე: შეიძლება, ეკონომიკის გუნდი კარგად მუშაობს და ჩვენ ვერ ვხვდებით. არ ვიცი, რა პარამეტრებით იზომება. ალბათ, რაღაცას აკეთებენ, ყველანი რაღაცას ვაკეთებთ. მაგრამ ჯერჯერობით ისეთი შედეგი, რომ მოსახლეობა ეკონომიკური გუნდის ძალიან მადლიერი იყოს, არ მგონია, რომ არსებობდეს. შეიძლება, ვერ ვხედავ, მაგრამ ფაქტია, რომ საქმე ასე არ არის და ეკონომიკურად წელში გამართული ქვეყანა არ ვართ.
დღეს პანკისში მაჩალიკაშვილების მხარდამჭერი აქცია იგეგმება (რეზონანსი) 

პანკისის ხეობაში სპეცოპერაციის შედეგად გარდაცვლილი 19 წლის თემირლან მაჩალიკაშვილის მხარდამჭერი აქცია გაიმართება. უხუცესთან საბჭოს წევრები და აქციის მონაწილები ხელისუფლებისგან იმ ადამიანების დასჯას მოითხოვენ, რომლებმაც სპეცოპერაციის დროს ეს დანაშაული ჩაიდინა.

გარდაცვლილის მამის, მალხაზ მაჩალიკაშვილის თქმით, აქცია ჯერ პანკისის ხეობაში გაიმართება, მოთხოვნების დაუმკაყოფილების შემთხვევაში კი თბილისში გადმოინაცვლებს.

"რეალურად აქ გამოსაძიებელი არაფერი არ არის - ეს არის შეცდომა. მაგრამ, ამას არ აღიარებენ იმიტომ, რომ მთელი უსაფრთხოება თავზე დაენგრევათ", - აღნიშნა მაჩალიკაშვილმა.
აზარტულმა ბიზნესმა ერთ წელიწადში მილიარდიანი ნახტომი გააკეთა  (რეზონანსი) 
ავტ.: თეო გუდავაძე

სტატიაში ნათქვამია, რომ აზარტული თამაშების ბრუნვა ერთ წელში 1,1 მილიარდით გაიზარდა და 5,650 მილიარდ ლარს მიაღწია, ბიუჯეტს კი აქედან მხოლოდ 5,8% ერგო. სპეციალისტები ამბობენ, რომ ასეთი მასშტაბები მცირებიუჯეტიანი, პატარა ქვეყნისთვის საკმაოდ სახიფათოა. აზარტული ინდუსტრიის სწრაფი განვითარება გამოიწვევს როგორც საზოგადოების, ასევე ეკონომიკის დაღმასვლას, ფულის გათეთრების დიდ რისკსა და ხალხის მასობრივ გაღარიბებას.

ანალიტიკოსი მერაბ ჯანიაშვილი აზარტული თამაშების ბიზნესს ფულის გათეთრების მარტივ საშუალებას უწოდებს და საუბრობს რისკზე, რომელიც შეიძლება, ამ ბიზნესმა როგორც საზოგადოებას, ასევე ქვეყნის ეკონომიკას მოუტანოს. ჯანიაშვილი ფიქრობს, რომ ამ საკითხს ხელისუფლებამ განსაკუთრებული ყურადღება უნდა დაუთმოს, იგი ცალკეული პირების მხრიდან აზარტული თამაშების ბიზნესის ლობირებაზეც საუბრობს. – „ეს არის პოლიტიკური ნების საკითხი მხოლოდ და მხოლოდ. ამ სფეროს საკმაოდ სერიზული მფარველები ჰყავს და ამიტომ ფერხდება კანონის მიღება. საზოგადოება უფრო აქტიური თუ არ იქნება, ხელისუფლებაზე ზეწოლა თუ არ გაიზარდა, მაშინ ეს მდგომარეობა კიდევ დიდხანს არ შეიცვლება", - აღნიშნა მერაბ ჯანიაშვილმა.

აფბა-ს ანალიტიკოსი ანდრია გვიდიანი მომავალ რისკზე საუბრობს და მიიჩნევს, რომ სახელმწიფომ, ევროპული ქვეყნების მსგავსად, სწორი რეგულაციები უნდა გაატაროს, რათა საგანგაშო ტენდენცია შეიცვალოს. 

ნავთობი საგანგაშოდ ძვირდება, საწვავის ფასი მაღლა დაიძრა (რეზონანსი) 

ავტ.: ნათია ლომიძე
„რეზონანსის“ ცნობით, მსოფლიო ბაზარზე ნავთობის ღირებულება 3,5-წლიან პიკურ მაჩვენებელზეა. 1 ბარელი ბენტის ტიპის ნავთობის ფასმა 74 დოლარს გადააჭარბა. სპეციალისტების თქმით, არის საუბარი, რომ მსოფლიო ბაზარზე "შავი ოქროს" ღირებულება 80-100 დოლარის ფარგლებში იმერყევებს.

რაც შეეხება საქართველოს, ანალიტიკოსები ფიქრობენ, რომ საქართველოში ნავთობის ღირებულება საერთაშორისო ტენდენციის მიხედვით დარეგულირდება და დიდი ალბათობით, საწვავი გაძვირდება.  საცალო ქსელში გაძვირების ტენდენცია უკვე შეიმჩნევა. არაბრენდირებულ სადგურებზე ბენზინი და დიზელი 3-5 თეთრით გაძვირდა.
დასაქმებულთა რაოდენობა ნაცნობ-მეგობრების ხარჯზე იზრდება (რეზონანსი) 

ავტ.: ნათია ლომიძე

სტატიის თანახმად, ქვეყანაში დასაქმებულთა წილი მხოლოდ ნაცნობებისა და მეგობრების რეკომენდაციით იზრდება. თანამედროვე საქართველოში, იშვიათი გამონაკლისის გარდა, სამსახურის მოსაძებნად ინტერნეტვაკანსიებს არ მიმართავენ. მთავარი ფაქტორი უნდობლობაა. 
გამოცემა ანალიზისა და კონსულტაციის ჯგუფის "ეისითი" კვლევის შედეგებს აქვეყნებს, საიდანაც ირკვევა, რომ  თბილისელები სამსახურს ყველაზე ხშირად ახლობლის/ნაცნობის რეკომენდაციით იწყებენ. დასაქმებულთა 55%-მა სამსახური სწორედ ახლო კონტაქტების დახმარებით დაიწყო. ინტერნეტში ვაკანსიის მოძიებას კი გამოკითხულთა 12% ცდილობს. 
"ეიჩარის" რეგიონალური მენეჯერი, ვებ-განყოფილების ხელმძღვანელი ინგა შახბაზიანი გამოქვეყნებულ კვლევას არ ეთანხმება და აღნიშნავს, რომ ყოველდღიურად 20-30 ათასი მომხმარებელი ნახულობს საიხლეს მათი ვებ-გვერდის მეშვეობით. დამსაქმებელი სასურველი კანდიდატის მოსაძიებლად თანხას იხდის, რათა საიტზე განათავსოს ვაკანსია და მას ფუჭად ფულის გადახდა არ უღირს.
ახალი თაობა  
ლევან ჩაჩუა: კვირიკაშვილის სანათესაოს ისე არ მიუქარავს, როგორც ღარიბაშვილისას და ამიტომაც არ გადადგა (ახალი თაობა) 
ავტ.: მარიამ მჭედლიშვილი 

ინტერვიუ „ქართული იდეის“ ხელმძღვანელ ლევან ჩაჩუასთან 

„ქართული იდეის“ ხელმძღვანელი ლევან ჩაჩუა ხელისუფლებას ულტიმატუმს უყენებს და 28 აპრილიდან მასშტაბური საპროტესტო აქციებით იმუქრება. ჩაჩუას განცხადებით, აქციები იმ შემთხვევაში გაიმართება, თუკი ხელისუფლება არ აღკვეთს მართლმადიდებელთა რელიგიური გრძნობების შეურაცხყოფას. „ქართული იდეის“ პროტესტი კომპანია „აი ისას“ პროდუქციამ გამოიწვია. ისინი ითხოვენ, რომ შესაბამისმა სტრუქტურებმა ამ კომპანიას ლიცენზია შეუჩერონ, რადგან „აი ისა“ კონტრაცეპტივების გარეკანზე თამარ მეფესა თუ სხვა წმინდანებს გამოსახავს. 
ლევან ჩაჩუა ხელისუფლებაში მიმდინარე დაპირისპირებაზე საუბრობს. ამბობს, რომ „ქართულ ოცნებაში“ მყოფი პირები მხოლოდ გავლენებისა და პირადი კეთილდღეობისათვის იბრძვიან, ხალხის ბედი კი მათ არ აღელვებთ. ჩაჩუას განცხადებით, გიორგი კვირიკაშვილს გუნდის წევრების ნაწილმა „წყალი შეუყენა“, თუმცა, მისი გადაყენება ვერ მოხერხდა, რადგან პრემიერი კაპიტულაციას არ აცხადებს - „ალბათ მის სანათესავოს ისე არ მიუქარავს, როგორც ღარიბაშვილისას და იხანგრძლივებს პრემიერობას“, - აცხადებს რესპონდენტი და დასძენს: „მას (გიორგი კვირიკაშვილს) მიუსიეს ხალხი. ვგულისხმობ, როგორც მინისტრ მამუკა ბახტაძეს, ისე საპარლამენტო ჯგუფს კობახიძის, ჩუგოშვილის, თალაკვაძის, მდინარაძისა და სხვების მონაწილეობით. ბახტაძე ცალკე ფრთაა. ეს ადამიანი ივანიშვილის ვაჟის მეგობარია. დადის ხმები, რომ ის შეიძლება ბიძინა ივანიშვილის სიძეც გახდეს.“
„ქართული იდეის“ ხელმძღვანელი ამბობს, რომ დღეს პოლიტიკაში მყოფი ადამიანების დიდი ნაწილი ულტრალიბერალია და ხელისუფლებას არც სულიერება ადარდებს და არც ხალხის გაღატაკება. ლევან ჩაჩუა შარშან 17 მაისს გამართულ აქციასაც იხსენებს. მისი თქმით, ლგბტ პირებმა გიორგი კვირიკაშვილის ფანჯარასთან გამართეს აქცია-პერფორმანსი, სამართალდამცველები კი მათ სხვა ადამიანებისგან იცავდნენ. 
ლევან ჩაჩუა მიხეილ სააკაშვილსაც ულტრალიბერალს უწოდებს. ხაზს უსვამს, რომ სააკაშვილი ბაკნების თვითნებობითა და ხალხის გაჭირვებით არასდროს დაინტერესებულა და ის განცხადებებს ხალხის თვალის ასახვევად აკეთებს. 
„დასავლეთმა ივანიშვილს ბრძოლა გამოუცხადა“ -  ბეჟან ნათელაშვილი: რუსმა ოლიგარქმა საქართველო საზომბეთად აქცია (ახალი თაობა) 
ავტ.: შორენა მარსაგიშვილი 

ინტერვიუ ბეჟან ნათელაშვილთან 

„ლეიბორისტული პარტიის“ წევრი ბეჟან ნათელაშვილი მიიჩნევს, რომ „ქართულ ოცნებაში“ არსებული დაპირისპირება ბიძინა ივანიშვილის დაგეგმილია და უთანხმოებით ექსპრემიერი ორი კურდღლის დაჭერას ცდილობს. მისი თქმით, ერთი მხრივ, ბიძინა ივანიშვილი გუნდის წევრების ჩხუბით ერთობა, მეორე მხრივ კი, დასავლეთის დარწმუნებას ცდილობს, რომ ის პოლიტიკურ პროცესებს ჩამოშორდა. რესპონდენტის მტკიცებით, ბიძინა ივანიშვილი იაზრებს, რომ დასავლეთმა რუს ოლიგარქებს ბრძოლა გამოუცხადა და ადრე თუ გვიან პასუხი მასაც მოეთხოვება. 
„ლეიბორისტული პარტიის“ წევრი მამუკა ბახტაძის ბანკებთან დაკავშირებით გაკეთებულ განცხადებასაც ეხმაურება და მას მორიგ აფერას უწოდებს. ნათელაშვილის თქმით, ხელისუფლებას ხალხის ბედი არ ადარდებს და არსებული მდგომარებით არც საზოგადოებაა შეწუხებული, რადგან ბიძინა ივანიშვილმა ქვეყანა საზომბეთად აქცია. 

ბეჟან ნათელაშვილი თეთრიწყაროს რაიონში ხეების ჩეხვასაც აპროტესტებს. ამბობს, რომ ეკოლოგიის ასე განადგურებით მხოლოდ შაჰ-აბასი იყო გატაცებული. ნათელაშვილის განცხადებით, აუცილებელია ყველა სადარბაზოში შეიქმნას დაუმორჩილებლობის კომიტეტი და საზოგადოებამ დღეს არსებული მდგომარეობა გააპროტესტოს, წინააღმდეგ შემთხვევაში, ქვეყანა ვეღარ გადარჩება. 
გედევან ფოფხაძე: ბიძინა ივანიშვილს უმრავლესობის სხდომაზე არ ველოდები (ახალი თაობა) 
ავტ.: ნათია ხურცილავა 

ინტერვიუ გედევან ფოფხაძესთან 

გედევან ფოფხაძე „ახალ თაობასთან“ ინტერვიუში უმრავლესობის სხდომაზე საუბრობს. ამბობს, რომ სხდომის რამდენიმე დღით გადადება პრობლემას არ წარმოადგენს და მთავარია შეხვედრა კარგად ორგანიზებული და შედეგებზე ორიენტირებული იყოს. დეპუტატი ინტერვიუში საკუთარ ინიციატივასაც აჟღერებს. იგი გეგმავს, რომ გუნდს სარეიტინგო კენჭისყრის დანერგვა შესთავაზოს. ფოფხაძე მიიჩნევს, რომ სარეიტინგო კენჭისყრის პრაქტიკის დანერგვა გუნდის წევრებს კენჭისყრამდე ზოგადი სურათის შექმნაში დაეხმარება. 
საპარლამენტო უმრავლესობის წარმომადგენელი ყურადღებას განსხვავებული აზრის დაფიქსირების აუცილებლობაზეც ამახვილებს. მისი თქმით, დეპუტატს განსხვავებული აზრის დაფიქსირება და საკუთარი არგუმენტების გასაჯაროება უნდა შეეძლოს, თუმცა, არ უნდა მოხდეს ვალდებულებების უგულებელყოფაც, რომელიც გუნდის წევრებს აქვთ. 

კითხვაზე, მოსალოდნელია თუ არა შეხვედრაზე ბიძინა ივანიშვილის დასწრება, გედევან ფოფხაძე პასუხობს, რომ ამჯერად ექსპრემიერის სხდომაზე მისვლას არ ელოდება. – „ბატონ ბიძინას აქვს სერიოზული პოლიტიკური ავტორიტეტი და კაპიტალი, რომელიც შეიძლება გამოყენებულ იქნას კრიზისულ სიტუაციებში. ამ ეტაპზე მე ვერ ვხედავ ასეთ კრიზისს, მაგრამ, ზოგადად, მისი მონაწილეობა, საჭიროების შემთხვევაში, პროცესის პოზიტიური განვითარებისთვის ძალიან სასარგებლო იქნება“, - დასძენს ფოფხაძე. 
ზაზა პაპუაშვილი ბიძინა ივანიშვილზე – ”ბელადები და ყოჩები არ გვჭირდება” (ახალი თაობა) 
ზაზა პაპუაშვილი აცხადებს, რომ „ქართულ ოცნებაში“ მყოფ პირებს ბელადები და ყოჩები არ სჭირდებათ და ასეთივე მოსაზრება აქვს ბიძინა ივანიშვილსაც.
„ჩემი დამოკიდებულება ასეთია ბიძინა ივანიშვილთან დაკავშირებით – ჩვენ არ ვართ ადამიანები და არც უნდა ვიყოთ, რომ ყოჩებს და ბელადებს ვეძებდეთ. ეს კატეგორიულად არ მიმაჩნია სწორად. უფრო მეტს ვიტყვი, ასეთივე შეხედულება აქვს მასაც ამ ცხოვრებისეულ დამოკიდებულებასთან. ჩვენ არც ბელადები უნდა გვჭირდებოდეს და არც ყოჩები. ჩვენ უნდა ავაშენოთ ქვეყანა, სადაც შეიცვლებიან მთავრობებიც, მაგრამ უნდა შევძლოთ, ცხოვრება გაგრძელდეს ინსტიტუციურად, როგორც იგება ჩვეულებრივი თანამედროვე სახელმწიფო“,  – განაცხადა ზაზა პაპუაშვილმა.
დავით ჭიჭინაძე: გია ვოლსკი დაგვიბერდა (ახალი თაობა) 

ავტ.: შორენა მარსაგიშვილი 

სტატიაში ნათქვამია, რომ დავით ჭიჭინაძე „ქართული ოცნებისთვის“ სერიოზულ თავისტკივილად იქცა და თუკი დეპუტატი აქამდე მხოლოდ ვანო ზარდიაშვილსა და „ქართული ოცნების“ ახალგაზრდულ ფრთას აკრიტიკებდა, ამჯერად მან გია ვოლსკის ასაკზეც გაამახვილა ყურადღება. 
დავით ჭიჭინაძის განცხადებამ, რომ პარლამენტს „კოლექტიური ზარდიაშვილები“ მართავენ, გია ვოლსკის უკმაყოფილება გამოიწვია. მან თქვა, რომ ასეთი განცხადებები არაკორექტულია. საპასუხოდ კი დავით ჭიჭინაძემ გია ვოლსკის ასაკზე გაამახვილა ყურადღება. მისი თქმით, როგორც ჩანს, ვიცე-სპიკერი დაბერდა და ვეღარ არჩევს რა არის კორექტული და რა არაკორექტული. 
გია ვოლსკის გუგული მაღრაძე გამოესარჩლა. მისი აზრით, ასაკზე გაკეთებული განცხადება კიდევ ერთხელ ადასტურებს, რომ აუცილებელია ეთიკის კოდექსის მიღება. 
ჟურნალისტის ცნობით, მძიმე საუბრით იმუქრება არჩილ თაკალვაძეც და ამბობს, რომ მიუღებელი და გაუმართლებელია დავით ჭიჭინაძის განცხადებები, რომლებსაც ის ირაკლი კობახიძისა, გია ვოლსკისა თუ სხვა თანაგუნდელების მისამართით აკეთებს. 
სტატიის დასასრულს, ჟურნალისტი წერს:  „კარგი იქნება, თუკი დავით ჭიჭინაძეს აუხსნიან, რომ ასაკი ცოდვა არ არის“. შორენა მარსაგიშვილი სტატიაში დავით ჭიჭინაძის რამდენიმე თვის წინ, გლეხებთან დაკავშირებით გაკეთებულ განცხადებასაც იხსენებს და აღნიშნავს, რომ ასეთი ფრაზის თქმას ვიცე-სპიკერი 141 წლის ასაკშიც კი არ იკადრებს. 
გოჩა მანია: სასამართლო ხელისუფლებაში სერიოზული პრობლემებია (ახალი თაობა) 
ინტერვიუ ადვოკატ გოჩა მანიასთან 

ადვოკატი გოჩა მანია სახელისუფლებო გუნდში  დაპირისპირებაზე, ქვეყანაში არსებულ მძიმე სოციალურ პირობებსა და სასამართლო ხელისუფლების პრობლემებზე საუბრობს. მისი თქმით, მაღალი პოლიტიკური თანამდებობის პირები კვლავ აგრძელებენ სასამართლო ხელისუფლების საქმიანობაში ჩარევას და მათ გავლენა პროკურატურაზეც აქვთ. რესპონდნეტის თქმით, არაერთი დეპუტატის გვარმა გაიჟღერა ბოლო დროს და ითქვა, რომ მათი შვილები გახმაურებულ საქმეებთან არიან დაკავშირებულნი, თუმცა, ამ პირების პასუხისმგებლობის საკითხი არ დამდგარა. 
გოჩა მანია „ქართულ ოცნებაში“ არსებულ დაპირისპირებაზეც ამახვილებს ყურადღებას და ამბობს, რომ სამწუხარო იქნება, თუკი ხელისუფლების დაშლის მიზეზი მმართველი ელიტის შიგნით, პოლიტიკურ ძალებს შორის დაპირისპირება გახდება. 
მანიას თქმით, ასევე აუცილებელია საკონსტიტუციო უმრავლესობის შენარჩუნებაც, რათა ხელისუფლებამ სწორი პოლიტიკური და ეკონომიკური კურსი ჩამოაყალიბოს. 

ზაზა სარალიძე: პროკურორ ფხაკაძეს ვკითხე, რატომ არ იყო დაკავებული მიხეილ კალანდია - რისი გარკვევა სურდა პროკურორთან შვილმკვდარ მამას (ახალი თაობა) 
ავტ.: შორენა მარსაგიშვილი 

ინტერვიუ ზაზა სარალიძესთან 

ხორავას ქუჩაზე მომხდარი ინცინდენტის შედეგად გარდაცვლილი დავით სარალიძის მამა, ზაზა სარალიძე „ახალ  თაობასთან“ ინტერვიუში 19 აპრილს, პროკურატურაში მომხდარ დაპირისპირებაზე საუბრობს. სარალიძე ამბობს, რომ პროკურორთან შეხვედრისას იგი დაინტერესდა რატომ არ არის დაკავებული მიხეილ კალანდია, მოწმე, რომელმაც ჩვენება რამდენჯერმე შეცვალა. რესპონდენტის განცხადებით, ამ კითხვამ პროკურორის გაღიზიანება გამოიწვია და მან თქვა, რომ ცრუ ჩვენების მიცემის გამო საქმე ძიებაშია და კალანდია თავდებითაა გათავისუფლებული. ზაზა სარალიძის გადმოცემით, მას პროკურატურის თანამშრომლებმა უთხრეს, რომ საეჭვოდ ლაპარაკობდა და იგი დაცვის მხარესთან იყო მოლაპარაკებული. – „რა გამოდის, ჩემი შვილის ორი მკვლელი ქუჩაში თავისუფლად დადის და ვიღაც მაძალებს იმის თქმას, რომ დამნაშავეები დაიჭირონ?“, - აცხადებს სარალიძე და დასძენს, რომ კატეგორიულად მოითხოვს ყველა დამნაშავის დასჯას, რათა სამომავლოდ, სხვისი შვილების სიცოცხლე აღარ დადგეს საფრთხის წინაშე. 
ზაზა სარალიძე ინტერვიუში ხაზს უსვამს, რომ მიხეილ კალანდიასა და მის ოჯახზე ზეწოლას მირზა სუბელიანი ახდენს და სწორედ ამის გამო შეცვალა კალანდიამ ჩვენება რამდენჯერმე. სარალიძის თქმით, ეს ინფორმაცია წინა კვირას მედიის საშუალებითაც გავრცელდა. „ვერსიის“ სტატიაში ნათქვამი იყო, რომ მიხეილ კალანდიას დეიდის ქმარი, მირზა სუბელიანი კალანდიების სახლში იყო მისული, რასაც დიდი შეხლა-შემოხლა მოჰყვა, თუმცა, საბოლოოდ მასზე მაინც განხორციელდა ზეწოლა და 13 აპრილს მოწმემ ჩვენება კიდევ ერთხელ შეცვალა. 

